
Апстракт

Целта на овој труд е да даде слика за состојбата на легислативата од областа на туризмот и угостителството во светлина на новодонесените закони во Република Македонија од 2004 година и европските тенденции и перспективи во тој домен. Најпрвин во трудот се дава осврт на македонската регулатива, со осврт на Законот за туристичка дејност и Законот за угостителска дејност во Република Македонија, понатаму следи краток копмаративен осврт врз правната регулатива на други земји од Европа, за да на крајот се обработат заедничките европски тенденции во таа област изразени преку два многу значајни документи, кои се однесуваат на заедничкото работење за иднината на европскиот туризам и основните ориентации за одржливоста на европскиот туризам, донесени во 2001 и 2003 година, кои се плод на неколку органи и тела на Европската Унија и тоа: Европската комисија, Европскиот парламент, Економско-социјалниот комитет и Комитетот за региони.

Во трудот се користат аналитичкиот и синтетичкиот метод, присутен е и методот на анализа на случаи и компаративниот метод.

На крајот на трудот се дадени повеќе корисни заклучоци, кои претставуваат солидна основа за научната и професионалната јавност во Република Македонија, во трагањето излезни позитивни решенија во оваа област.

Abstract

The aim of this paper is to give an image of the status of tourism and hospitality legislation in brightness of latest Laws in Republic of Macedonia from 2004 and European tendencies and perspectives concerning this domain.

At the beginning of the paper there’s an approach of Macedonian law regulative, with accent on Law for tourist activity and Law for hospitality activity in Republic of Macedonia, than an short comparative approach on law regulative of other countries of Europe follows, and at the end, common European tendencies in this field are processed, expressed through two very significant documents, concerning together working for the future of European tourism and basic orientations for the sustainability of European tourism, passed in 2001 and 2003, which are product of several EU corps and bodies: European Commission, European Parliament, The Economic and social committee and The Committee of the regions.

Analytical and synthetic methods are used in the paper, case studies and comparative methods are present.

Some useful conclusions are given at the end of paper, which are solid basis for scientific and professional public in Republic of Macedonia, in searching of positive output decisions in this area.

ВОВЕД

Туризмот и угостителството се едни од основните дејности коишто ја движат националната економија и создаваат услови за развој во едно општество, а уште повеќе доколку можноста за нивно развивање од аспект на ресурси е присутна во изобилство. За ваквата констатација од особена важност е целокупната општествена свест за важноста на овие гранки но и поодделните регулирања на истите.

Правната регулираност на туризмот и угостителството е од особена важност за правилно функционирање на овие мошне значајни дејности. Овој труд обработува една мошне чувствителна проблематика од областа на туризмот и угостителството од аспект на новодонесените закони од областа на туризмот и угостителството во Република Македонија во 2004 год., започнатиот процес на децентрализација во Република Македонија, искуствата на одредени европски земји, тргнувајќи од Хрватска, Финска, Грција и Малта, како и заедничките искуства на европско ниво. Многу е добро што во Република Македонија за првпат се одделуваат овие дејности во два посебни закони.
Да се надеваме дека тоа навистина ќе даде еден нов квалитет во оваа област и дека европските искуства успешно ќе бидат комбинирани со македонските, и практиката ќе ги покаже позитивните придобивки од ваквиот пристап.
ЗАКОН ЗА ТУРИСТИЧКА ДЕЈНОСТ ВО РЕПУБЛИКА МАКЕДОНИЈА

Еден од основните закони од оваа област е токму Законот за туристичка дејност на Република Македонија. Овој закон е донесен на 16 септември 2004 год. од страна на Собранието на Република Македонија.
 и содржи пет делови и вкупно 80 члена.
Како и кај сите дргуи закони во I дел се дадени ОПШТИТЕ ОДРЕДБИ, кои имаат 2 члена. Во нив се третираат одредени поми кои се користат во овој закон, како што се: туристичка дејност; други работи во врска со туристичката дејност; вршители на туристичката дејност; туристичко место; туристички пакет-аранжман; излетничка програма; корисник на туристички услуги; организатор на патување; посредник; склучување договори; туроператорска дејност, како трговија со туристички услуги на големо и услуги во селски и етно туризам.

II дел, кој има 5 члена се однесува на ВРШИТЕЛИТЕ НА ТУРИСТИЧКАТА ДЕЈНОСТ, и во нив се одредува дека туристичка дејност можат да вршат трговски друштва и трговци поединци регистрирани во трговскиот регистар, како и физички лица, кои вршат туристичка дејност во мал обем. Исто така  се кажува дека основачи на туристички агенции и туристички бироа можат да бидат домашни и странски правни лица.

УСЛОВИТЕ И НАЧИНОТ ЗА ВРШЕЊЕ НА ТУРИСТИЧКА ДЕЈНОСТ е III дел од овој закон и воедно најобемен бидејќи содржи 17 глави и вкупно 50 члена. 

1. Најпрвин се споменуваат минимално-техничките услови и другите услови за вршење на дејноста, коишто мора да бидат исполнети, а се одредени од страна на министерот надлежен за работите врзани со туризмот. Следуваат одредби за  постапката за пријавување на исполнетоста на овие услови од страна на вршителите на туристичката дејност на Државниот пазарен инспекторат и општинските органи исто така. Инаку според овој закон вршителите на туристичката дејност, дејноста ја вршат во деловен објект.  
2. Видовите туристичките услуги, кои ги вршат туристичките агенции можат да бидат: организирање, продажба и реализирање на туристички пакет-аранжмани; продажба и посредување на угостителски и други услуги; организирање и продажба на билети за патувања и излетнички програми; превоз на патници; резервирање и сместување во угостителски објекти; застапување на домашни и странски туристички агенции; давање туристички информации и промотивни материјали; посредување при добивање визи, дозволи за лов, риболов, нуракње и друго; организирање и посредување во продажба на стационарен, селски, бањски, здравствен, конгресен, спортски, ловен и други видови туризам; организирање служба за туристички придружници, за прифаќање на гостите при доаѓање и заминување од туристичката дестинација; организирање на давање услуги од страна на туристички водичи и осигурување на патниците и предметите во случај на репатријација, несреќа и болест, како и вршење на други услуги, како на пример чековни работи; rent–a-car услуги; организирање културни и спортски манифестации; сувенирска продажба; продажба на литература, весници, влезници, среќќи и лото ливчиња. 

3. Во однос на правата и обврските на агенциите тие таксативно се набројуваат и може да се каже дека овој закон содржи една широка лепеза на различни права и обврски, како и елементите што треба да ги содржи договорот што го склучува туристичката агенција со корисниците на нејзините услуги. Понатаму следуваат одредбите за туристичкиот ваучер, кој може да се издава од страна на туристичката агенција која поседува лиценца; потоа одредби за содржината на брошурата во врска со патувањето и престојот на корисниците; одредби за вршителите на туристичка дејност на патување во странство со автобус; одредби за можноста и реперкусиите доколку туристичката агенција го откаже пакет-аранжманот; можноста за замена на корисникот на услугите со друго лице во разумен рок, како и обврските на агенцијата за поседување лиценца.

4.   Вршењето на туристичката дејност со лиценца е неопходност. Според словото на законот постојат: лиценца „А“, лиценца „Б“ и лиценца „В“. Овие лиценци, кои имаат важност 3 години ги издава органот на управата надлежен за работите од областа на туризмот – Бирото за туризам или друга овластена институција.
5, 6, 7, 8 и 9 глава се однесуваат на постоењето посебна постапка за добивање лиценца, нејзино издавање и запишување на лиценцата во регистар, како и престанокот на важење на лиценцата.
10. Во однос на условите за давање на различни видови лиценци може да се каже дека се различни, во однос на сумата за осигурување, бонитетот, бројот на стручните вработени и во зависност од тоа дали се работи за лиценца „А“, „Б“ или „В“. Значи „А“ лиценцата е најскапа и нуди најголеми можности за агенциите, следува „Б“ и потоа „В“.
11. Услугите од туристичките агенции, во зависност од видот на лиценцата се различни. Најшироки овластувања имаат носителите на лиценца „А“, преку можноста за вршење туроператорска дејност, посредништво, организаторски, информативно-советодавни и промотивни активности во врска со патувањето и престојот на корисниците и тоа во земјата и странство. Агенциите, носители на лиценца „Б“, можат да ги вршат предвидените работи за кои можат да се договорат со носителите на лиценца „А“, но само во земјата. Агенциите, носители на лиценца „В“ можат да вршат продажба на туристички патувања во земјата организирани од имателите на лиценца „А“ и лиценца „Б“, кои се должни да ги осигураат патниците.

12. Туристички водич е лице кое на домашните и странските посетители во Македонија им ги презентира природните и други атрактивности и културно-историски споменици, настани, истакнати дела и личности, општественото уредување на Македонија, има комуникативни способности и познавања на туризмот и странски јазик. Овие лица мора да положат стручен испит пред испитна комисија и програма, кои ги формира и донесува Факултетот за туризам и угостителство во Охрид.  
13. Туристички придружник е лице кое ја придружува туристичката група, ги познава најзначајните туристички региони во светот и Македонија, царинските и банкарските работи, сообраќајните можности и помага на групата при премин на границите, плаќањето и менувањето на пари.

14. Туристичкто биро врши работи на посредување за домашно сместување, продажба на сувенири, брошури, разгледници, филмови, фотоапарати, билети за различни манифестации, а нивни основачи можат да бидат и градоначалниците.
15. Услуги на селски, етно и еколошки туризам се изразени преку изнајмувањето на коњи за јавање, сафари, изработка на ракотворби, инструменти и услуги во селско домаќинство, потоа престојување во подрачја со посебни природни карактеристики и заштитени подрачја. Вакви услуги дава физичко лице, регистрирано кај градоначалникот. 

16. Други видови туристички услуги се организирање рекреативни и забавни активности на плажи и базени, изнајмување различни пловила за забава, скијање на вода и слично.

17. Во однос на работното време постои голема слобода за агенциите и бироата, бидејќи им се дава можност да работат секој работен, неделен и празничен ден, 24 часа на ден.

IV дел, кој содржи 9 члена се однесува на различните видови НАДЗОР. Надзор над спроведувањето на одредбите од овој закон врши органот на управата надлежен за работите од туризмот. Работите на инспекцискиот надзор ги врши Државниот пазарен инспекторат преку инспектори.

КАЗНЕНИТЕ ОДРЕДБИ сместени во 6 члена се V дел на овој закон. Тие предвидуваат дека казните за прекршоци за правните лица за различни повреди и прекршоци се движат од 50.000 – 250.000 денари. За физичките лица се предвидени казни во висина од 15.000 – 50.000 денари.

На крајот на овој закон следуваат техничките ПРЕОДНИ И ЗАВРШНИ ОДРЕДБИ како VI дел.
ЗАКОН ЗА УГОСТИТЕЛСКА ДЕЈНОСТ

Законот за угостителска дејност е донесен заедно со Законот за туристичка дејност, на 16.09.2004 год. Содржи девет делови и вкупно 82 члена.
 
ОПШТИТЕ ОДРЕДБИ се I дел кој содржи 3 члена и во нив се поместени основните цели на законот во смисла на уредувањето, условите и начинот на вршење угостителска дејност во смисла на услуги за сместување и за исхрана.
II дел, кој содржи 2 члена, се однесува на ВРШИТЕЛИТЕ НА УГОСТИТЕЛСКАТА ДЕЈНОСТ, кои можат да бидат трговски друштва и трговци поединци запишани во регистарот, како и физички лица кои можат да вршат угостителска дејност од мал обем. 

Најголем дел во овој закон со 28 члена и 5 глави, претставува III дел и се однесува на УСЛОВИТЕ И НАЧИНОТ ЗА ВРШЕЊЕ НА УГОСТИТЕЛСКАТА ДЕЈНОСТ. 
1. Во однос на Условите за вршење на дејноста покрај минимално-техничките услови мора да бидат исполнети и санитарно-здравствени услови, заштита при работа, еколошки услови, противпожарна заштита и заштита од бучава. Уверение за исполнетост на овие услови издава Државниот пазарен инспекторат.
2. Предметот и начинот на работење на угостителите се врши во деловни објекти и надвор од објектите врз основа на одобрение. Специфични се условите за деловни објекти за барови, кабареа, диско-клубови и објектите за исхрана. Угостителот кој продава алкохолни пијалоци мора да има лиценца издадена од органот надлежен за угосителство.     
3. Одредбите за називот и видовите угостителски објекти се од особена важност. Називите се во согласност со Националната класификација на дејностите. Постојат:

- угостителски објекти за сместување, во кои влегуваат основните угостителски објекти, како хотели, хотелски населби, апартмански населби, мотели, пансиони, резиденции, туристички населби и комплеменарните сместувачки капацитети, како ноќевалишта, гостилници, кампови, приватни сместувачки капацитети, одморалишта и друго и 

- угостителски објекти за исхрана, кои можат да бидат различни ресторани, барови, кантини и друго. 
Угостителската дејност во ноќен бар, кабаре и диско-клубови на отворено и затворено се врши врз основа на лиценца, која важи една година и е во висина од 2.500 – 8.000 € во зависност од објектот и називот.
4. Во однос на работното време на угостителските објекти, тоа се разликува во зависност од видот на објектот. Објектите за сместување можат да работат од 0-24 часот, објектите за исхрана од 7-24 часот, со продолжување за еден час во викенди, зимска сезона (25.12-15.02) и летна сезона (1.06-31.08) и празници. Баровите работат од 20-04 часот со можност за едночасовно продолжување во претходно споменатите случаи. 
5. Во однос на категоризацијата на угостителските објекти, на барање на угостителите неа ја вршат комисии, составени од пет членови, кои издаваат решение за категоризација. Категоризацијата се врши кај објектите за сместување и објектите за исхрана, пред започнување со вршење на дејноста. Под категоризација подлежат и куќите, становите и собите за издавање од страна на физичките лица. Категоријата мора да биде истакнаната на видно место во објектите. Решението за категоризацијата трае 3 години 

Многу важен е и IV дел, со 6 члена, и се однесува на ДОЛЖНОСТИТЕ НА УГОСТИТЕЛОТ ПРИ ВРШЕЊЕТО НА ДЕЈНОСТА. Во него стои дека угостителот за секој угостителски објект мора да определи одговорно лице – директор, управник, шеф и сл., кое мора да има најмалку средно образование, а кај објектите за исхрана и објектите со 4 или 5 ѕвезди, или лукс категорија мора да има високо образование. Исто така угостителот е должен да ги одржува просториите и опремата; да ги истакне цените на услугите и да се придржува до нив; да истакне забрана за точење алкохол на малолетни лица; да утврди нормативи на храна и пијалаци и нив да ги завери кај градоначалникот; да води книга на гости; да има лиценца за послужување алкохолни пијалаци и категоризацијата и да ги истакне на видно место. Голема можност е овластувањето на угостителите да можат да вршат и други дејности со кои се надополнува угостителската дејност и зголемување на прометот.
V дел, содржи 15 члена поделени во 5 глави и се однесува на ДАВАЊЕТО ДРУГИ УГОСТИТЕЛСКИ УСЛУГИ И УГОСТИТЕЛСКИ УСЛУГИ ОД ФИЗИЧКИ ЛИЦА.

Физичките лица можат да даваат неколку видови угостителски услуги и тоа:

1. Конфекционирани услуги во наменски подвижни објекти на сопствен погон или гориво на места определени од локалната власт на саеми, панаѓури или други манифестации.

2. Услуги на кампирање, како престој на лица под шатори, во камп куќички, приколки и друга соодветна опрема на соодветен простор, утрден со акт на локалната власт.

3. Угостителски услуги во куќи, апартмани и соби за одмор и тоа најмногу до 10 соби, односно 20 легла или кампирање за 30 гости на свое земјиште. Физичкото лице своите соби, куќи, станови, апартмани ги издава преку туристичка агенција врз основа на договор. Во тие објекти лицата мора на видно место да го истакнат видот, категоријата, називот, цените, да даваат сметка, и да водат евиденција за гостите.

4. Угостителски услуги во селски домаќинства, за издавање соби или апартмани и тоа најмногу 10 соби и вкупно 20 легла. Освен тоа можат и да подготвуваат и послужуваат храна и пијалаци, дегустација на вино и ракија, од сопствено производство најмногу за 50 лица. 
5. Угостителски услуги на исхрана и пијалаци на пловни објекти и тоа истовремено најмногу за 20 лица.

Следува VI дел со 1 член и се однесува на ДАВАЊЕТО УГОСТИТЕЛСКИ УСЛУГИ НА НУДИСТИ, кои можат да се даваат во угостителки објекти и кампови.

Во VII дел, во 12 члена се поместени одредбите за НАДЗОРОТ, кој го вршат органот на државната управа надлежен за угостителство, други органи надлежни за одредени одредби во зависност од областа, како и надзор од органите на локалната власт за оние работи за кои се надлежни. Работите на инспекцискиот надзор ги врши Државниот пазарен инспекторат преку инспектори, кои мораат да имаат високо образование од областа на економијата или туристчко-угостителска струка и 2 години работно искуство. Овој вид надзор се врши за различни ситуации различно во смисла на деновите на затворање на објектите и цената што треба да ја плаќаат угостителите за повторно отворање на истите и тоа се движи од можност за забрана од 30 до 180 денови и плаќање од 150.000-300.000 денари.
КАЗНЕНИТЕ ОДРЕДБИ поместени во 8 члена се VIII дел на овој закон. Во него се сместени различни парични казни за различни прекршоци кои се движат од 50.000  - 150.000 денари за правни лица и казни од 20.000 – 50.000 денари за физичките лица, како и мандатни казни од 2.000 – 4.000 денари.
На крај во 7 члена следуваат ПРЕОДНИТЕ И ЗАВРШНИ ОДРЕДБИ, како IX дел, во кои покрај стандардните технички детали во врска со стапувањето во сила на законот се вели дека одредбите кои се однесуваат на локалните органи на власта ќе се применуваат по конституирањето на истите, што во Македонија неодамна се изврши по завршувањето на локалните избори во 2005 год.
ЕВРОПСКИ КОМПАРАТИВНИ ИСКУСТВА
Во оваа насока во основни црти ќе бидат обработени некои законски прописи на одредени европски земји од оваа област, како и основните постулати на две многу важни документи, односно стратегии, донесени на заедничко европско ниво од заедничките европските институции.
Во Хрватска во контекст на оваа материја постојат Закон за угостителска дејност од 2003 год.
, и Закон за туристичка дејност од 1996, дополнет 1998 год.
 Законот за угостителска дејност на Хрватска има X делови и вкупно 74 члена. I дел се однесува на општите одредби, II дел на предметот и начинот на работење на угостителите, III дел на деловниот објект, просторија и простор, распределување и категоризација на објектите, IV дел на постапката за утврдување услови за видот, категоријата, посебен стандард и посебен квалитет, V дел на угостителските услуги во подвижен објект, VI дел се однесува на кампирањето, VII дел на угостителските услуги на граѓаните во домаќинствата, селските домаќинства и на пловните објекти, VIII дел на надзорот, IX дел на казнените одредби и X дел вообичаено на преодните и завршни одредби. Законот за туристичка дејност има VIII делови и вкупно 81 член. Во I дел се зборува за општите одредби, II дел се однесува на патничките агенции и во него има седум глави кои се однесуваат на услугите на патничката агенција; видовите патнички агенции; условите за давање услуги на патничката агенција; деловниот простор на патничките агенции и раководителот на тој деловен простор; заложно право за туристичкиот пакет аранжман и престанокот на давање услуги на патничката агенција, III дел има четири глави кои се однеусваат на туристичките водичи, туристичките придружници, аниматори и застапници, IV дел има 3 глави и се однесува на туристичките услуги во наутички туризам, услуги во селскиот туризам и услуги во други облици на туризам, V дел се однесува на другите помали туристички услуги, надзорот е VI дел, VII дел се однесува на казнените одредби и последниот VIII дел на предоните и завршни одредби.
Во Финска
 не постои посебен закон за туристичка дејност, бидејќи се смета дека тоа е дел на бизнис индустријата, каде постојат поопшти закони кои исто така ја уредуваат и се однесуваат за туристичката дејност, а одредени регулирања на оваа материја можат да се сретнат и во законите кои ги регулираат правата на потрошувачите и нивната заштита. Карактеристика на финското законодавство е неговата едноставност, општост и најчесто малиот број на членови, како и  оставањето можност за негово доконкретизирање со подзаконските акти.
Во Грција
 еден од законите кои се однесуваат на оваа материја е законот кој ги содржи одредбите за хотелиерите и нивните клиенти од 1986 год. Овој закон има 28 члена и интересна структура без посебни делови, и се однесува на специфични прашања и односи меќу хотелиерите и нивните клиенти, а исто така карактеристика на овој закон е детализираниот пристап на неговите одредби.
Во Малта
 постои Закон за патнички и туристички услуги, донесен во 1999 год. Овој закон има IX делови и вкупно 53 члена. I е воведниот дел со општи одредби,  II дел се однесува на администрацијата и има неколку глави и тоа за надлежноста на органите за туризам во Малта, директоратите и туристичкиот одбор за жалби, III дел се однеусва на воспоставување на сместување и исхрана, IV дел на градацијата на туристичките агенции и тоа на т.н. incoming туристички агенции, патничките агенции, туристички агенции и т.н. компании за менаџмент со дестинациите, V дел на организираните екскурзии, VI дел на туристичките водичи, VII дел на контролата и надзорот, VIII дел на казнените одредби и последниот IX дел на завршните одредби. Одредбите од малтешкото законодавство за туризмот најмногу се проектираат да бидат во насока на слобода на давањето и движењето на услугите; слобода на движењето на луѓе; слобода на движење на стоки; транспортната политика во функција на туризмот; заштита на потрошувачите, корисници на туристички услуги; социјалната политика и политиката на вработување во функција на туризмот; развивање на мали и средни претпријатија кои ќе развиваат туристички бизнис и унапредување на политика на конкурентност.
Во однос на заедничката европска важност за оваа насока на развивање на туризмот, ќе бидат споменати два многу значајни документи, стратегии донесени од Европската комисија, во содејство со Европскиот совет, Европскиот парламент, Економскиот и социјалниот комитет и Комитетот на регионите. Тоа се: Заедничко работење за иднината на заедничкиот европскиот туризам од 2001 год. и Основните ориентации за одржливост на европскиот туризам од 2003 год. Во првиот документ се зборува за потребата за охрабрување и зајакнување на соработката и за потребата од постоење на конзистентна туристичка политика помеѓу сите главни чинители инволвирани во областа на туризмот во Европа, вклучувајќи ја Европската комисија, земјите членки на ЕУ, регионалните и локалните власти, индустриските здруженија и туристчките дестинации. Европската комисија цели кон зголемување на конкурентноста и одржливоста на европскиот туризам. Подвлекувајќи го придонесот на туризмот за одржливиот развој, специфично се фокусира на културните ресурси и ресурсите за заштита на животната средина, за да предвидува и содејство меѓу носителите на туристичката индустрија и политичките платформи и подобрување на кооперацијата и координацијата, и во таа насока се предвидува одржување на годишен Европски туристички форум. Структурално во овој документ има V делови, кои покрај воведните одредби се однесуваат и на важноста на туризмот во ЕУ, преку статистичките трендови и специфичните карактеристики на туристичкиот сектор, потоа новиот контекст на европскиот туризам преку обработката на одредби за процесот на вработување во туризмот, како и стратешки пристапи и предлози за акција, како и заклучни согледувања. Во вториот документ, односно Основните ориентации за одржливост на европскиот туризам донесен во 2003 год., структурално работите се обработуваат по следниот редослед. Овој документ има VI делови и тоа вовед; предизвици и цели на одржливиот туризам; сегашна состојба на туризмот и сосотојбата на уметноста; понатаму соочувањето со предизвиците низ призма на политиката; имплементирањето на одржливоста на туризмот, како основни ориентации за заеднички европски пристап во тоа поле, преку генералниот концепт на идните акции, можноста за придонес на Европската комисија, поширокиот меѓународен контекст, како и заклучоци и можности во таа насока.
ЗАКЛУЧОК
Врз основа на претходно изнесеното, со сигурност може да се заклучи дека:

1. Направен е голем чекор напред во македонското законодавство со одделувањето на оваа материја во два посебни закони, кои иако меѓусебно се поврзани сепак регулираат различни аспекти и се намалува можноста за мешање на ингеренциите и неконзистентноста на претходните прописи коишто беа заеднички сместени во еден закон.
2. Сепак и со ваква поставеност на правната регулираност постојат можности за подобрување на некои одредби. Пред сè се мисли на посветување на поголемо внимание и влијание на единствената високообразовна институција од оваа област во Република Македонија, а тоа е Факултетот за туризам и угостителство – Охрид, преку негово поактивно вклучување при изготвувањето на вакви основни прописи од оваа област и преку поголемата валоризација на стручните кадри што ги продуцира истиот.

3. Инаку содејството на овие закони со најновиот тренд на децентрализација во Република Македонија отвора можности за подобрување на функционирањето на институциите и доближување на граѓаните до оваа област и зголемување на нивиот интерес, но останува да се види како тоа практично ќе функционира и дали ќе се остварат овие претпоставки.
4. Покрај правната регулираност, отворената можност за децентрализација на активностите, сепак се чини најесенцијален фактор за развој на туристичката и угостителската дејност во Република Македонија е општата констелација на односи на државно ниво, односите со соседите и балканот воопшто, брзината на македонската евро-интеграција, како и пошироките глобални светски движења.

5. Потребно е следење на европските и светските искуства во оваа бранша, коишто ќе бидат основа за непречениот развој. Мора да се почитуваат и основните постулати на европските стратегии донесени за оваа област на човековото живеење, бидејќи интенција на македонската држава е целосно интегрирање во европското семејство, прифаќање на европскиот начин на размислување и култура на живеење и соодветна адаптација на македонските општествени вредности во таа насока.

6. Од направените споредби и анализи може слободно да се каже дека македонското законодавство од оваа област не заостанува зад другите европски законодавства во смисла на правната регулираност, односно de jure се исполнети голем број правни претпоставки за постигнување успех на тоа поле, но сепак се чини најголем проблем во Република Македонија што како голем пех се провлекува многу години наназад во историјата, претставува неможноста она што многу успешно е напишано на официјалните страници на македонското право да стане реалност, односно корисните последици да ги почуствуваат сите граѓани и да се убедат уште повеќе во исправноста на ваквите ставови. Мора еднаш во македонската држава de jure да стане и de facto.
Искрено надежта за подобро утре е единственото кое умира последно и тоа мора така да остане, но, сепак луѓе - дела, а не зборови! 

